
 2025/03/17ko prentsa-oharra 
 

KANPO-MERKATARITZAKO ESTATISTIKA (ECOMEX) 2025eko urtarrila 
 

Ondasunen esportazioak % 4,7 murriztu ziren 2025eko 
urtarrilean Euskal AEn  

 
 

Inportazioek % 3,4 egin zuten behera, eta 80,7 milioi euroko merkataritza-
saldo positiboa izan zuten 
 
2025eko urtarrilean, Euskal AEko ondasunen esportazioek % 4,7 egin zuten behera urte arteko 
tasan, EUSTATen datuen arabera. Zenbatekoa 2.264 milioi eurokoa izan zen, aurreko urteko 
hilabete bereko 2.376 milioi euroen aldean. Energia-produktuen esportazioak % 75,2 jaitsi ziren eta 
ez-energetikoenak % 1,0. 
 
Bizkaia da atzerakada handiena izan duen lurralde historikoa (-% 13,1), produktu ez-energetikoen 
esportazioak (-% 3,6) eta, batez ere, energetikoenak (-% 76,3) jaitsi direlako. Gipuzkoan, oro har, 
esportazioak % 2,5 igo dira eta Araban % 1,5 jaitsi. 

Euskal AEko ondasunen inportazioek % 3,4ko beherakada izan zuten, 2.183 milioi eurora iritsiz. 
Inportazio energetikoak % 28,7 murriztu egin ziren eta ez-energetikoak % 8,7 hazi ziren. Lurraldeka, 
Arabako eta Gipuzkoako inportazioek gora egin zuten (% 33,6 lehenek eta % 13,6 bigarrenek), 
baina Bizkaikoek % 17,7 egin zuten behera. 
 
 
Lau esportazio-partida nagusiak, 623 milioi euro merkaturatuta, automobilaren sektorekoak 
dira, eta guztizkoaren % 27,5 biltzen dute, 2024ko urtarrilaren aldean % 11,2ko jaitsiera 
bateratua edukiz. 
 
Xehetasunak aztertuz, ikusten da 969 esportazio-partiden rankingaren buruan honako lau hauek 
daudela: "10 pertsona baino gutxiagoko turismoak", 248,8 milioi merkaturatuta eta % 6,5eko 
gehikuntzarekin aurreko urteko hilabete beraren aldean; "Ibilgailu automobilen zatiak eta 
osagarriak", (178,0 milioi esportatuta —% 16,8 jaitsi da—); "Salgaiak garraiatzeko ibilgailu 
automobilak" (108,2 milioi —% 24,7 jaitsi da—); eta "Kautxuzko pneumatiko berriak" (88,0 milioi —
% 30,9 jaitsi da—)."Soldadurarik gabeko burdinazko edo altzairuzko hodi eta profil hutsak" 
bosgarren postuan daude 51,5 milioirekin eta % 13,6ko hazkundearekin. Urtarrilean, bost partida 
horiek merkaturatutako guztizkoaren % 29,8 hartzen dute, 674,5 milioi euroko balio bateratuarekin; 
horietatik 623 milioi automobilaren sektorera bideratuta daude (87. eta 40. kapituluak), "kautxuaren 
eta haren manufakturen" % 74 "Kautxuzko pneumatiko berriei" baitagokie. Oro har, 87. kapituluak 
("ibilgailu automobilak"), 580 milioiko esportazioak izan arren, % 7,0 egin du atzera 2024ko 
urtarrilaren aldean. 

Lehenengo 25 posizioetako bat hartzen duten partiden artean, nabarmentzekoak dira "Muga-zergan 
berariaz jasota ez dauden merkantziak" (% 323,1), "Soja-olioa" (% 165,8) eta "Motor eta sorgailu 
elektrikoak (multzo elektrogenoak izan ezik)" (% 113,5) partiden urte arteko igoerak. Aipatzekoa da, 
halaber, "Petrolio-olio finduak" nabarmen jaitsi direla, 2024ko urtarrilean 106 milioi izatetik aurtengo 
hilabete berean 14 milioi izatera igaro baitira. Horrek esan nahi du % 86,6ko jaitsiera izan dela, eta 
esportazioen rankingean berrogeita batgarren posizioa hartu du, orain arte beti lehen 25 posizioen 
artean egon den arren. 
 
Urtarrilean, Frantzia, Alemania, Erresuma Batua, Italia eta Estatu Batuak izan ziren Euskal AEren 
bezero nagusiak, esportazio guztien % 50,5 hartu baitzuten. Bost herrialde horietatik hiru EB27koak 
dira; entitate horrek atzerrian egiten ditugun salmenten % 64 biltzen du. 

 
 
Araban, muga-zergen partida nagusitik —"10 pertsona baino gutxiagoko turismoak"— 232,9 milioi 
euroko balioaz esportatu da, eta aurreko urteko urtarrilarekin alderatuta % 7,0 hazi da; aitzitik, 
ondoren datorren partidak —"Salgaiak garraiatzeko ibilgailu automobilak"— % 25,2 egin du atzera. 
Halaber, % 21,2 hazi dira “Soldadurarik gabeko burdinazko edo altzairuzko hodi eta profil hutsak” 
(47 milioi) eta “Trenbideetarako automotorrak eta tranbia autopropultsatuak” (7,2 milioi) 
esportazioak.  

Bizkaian nabarmentzekoa da, hamar partida nagusien artean, "Kautxuzko pneumatiko berriak" 
(25,7 milioi esportatu eta aurreko urtean baino 38,4 milioi gutxiago, % 59,9ko murrizketa eraginez) 
eta "Ibilgailu automobilen zatiak eta osagarriak" (64,7 milioi gutxiago esportatu eta % 16,8ko 
murrizketa) atalen esportazioen jaitsiera.     

Gipuzkoan nabarmentzekoak dira " Motor eta sorgailu elektrikoak (multzo elektrogenoak izan ezik)" 
—% 152,2 eta 19 milioi esportatuta— eta "Trenbideetarako eta antzekoetarako bidaiari-autoak, 
bagajeak, posta eta abar"  —15,6 milioi esportatuta— atalen igoerak. Aitzitik, jaitsi egin dira "Ibilgailu 
automobilen zatiak eta osagarriak" (2024ko urtarrilean baino 4,2 milioi euro gutxiago) eta " Metal 
arruntezko giltzarrapoak, sarrailak, morroiloak eta giltzak" (3,4 milioi gutxiago eta -% 15,2).  
 
2025eko urtarrilean, "Petrolio-olio finduen" inportazioak % 21,9 handitu dira, eta "Olio 
gordinenak" % 44,4 murriztu. 
 
 Inportazioak muga-zergen partiden arabera aztertuz gero, ikusten da garrantzitsuenak, "Petrolio 
edo mineral bituminosoko olio gordinak" (guztizkoaren % 11,6) % 44,4ko jaitsiera izan duela. 
"Petrolio-gasa eta gainerako hidrokarburo gaseosoak" ere nabarmen jaitsi da (-% 45,7), 89 milioitik 
48 milioira igaroz. Aitzitik, honako hauen inportazioak nabarmen hazi dira: "10 pertsona baino 
gutxiagoko turismoak" (2 milioitik 30 milioira pasatuz), "Enbolo, diesel edo erdi-diesel motorrak" 
(% 642,6, eta 8 milioitik 59 milioira pasatuz), "Produktu lau ijetziak, aleatu gabeko burdinazkoak edo 
altzairuzkoak, baina xaflatuak edo estaliak > 599 mm” (% 73,5, eta 28 milioitik 48 milioira pasatuz), 
eta "Petrolio-olio finduak" (% 21,9, eta 178 milioitik 217 milioira pasatuz).  
 
Hil honetan, inportazio handienak herrialde hauetatik egin dira, hurrenkera honetan:  Alemania 
(317,5 milioi), Frantzia (182,3 milioi), Txina (150,6 milioi), Herbehereak (122,4 milioi) eta Estatu 
Batuak (100,8 milioi). 

ESPORTAZIOAK ESTATU BATUETARA 
 
2024an, esportazioak Estatu Batuetara esportazio guztien % 6,4 izan ziren, 1.992 milioi euro; 
2023an, esportazio guztien % 8,4 izan ziren, 2.738 milioi euro. 
 
2024. urtean zehar, Estatu Batuetara egin ditugun esportazioak 672 produkturen artean banatu dira, 
eta horietako bakoitzaren guztizko zenbatekoan alde handiak izan dira. Jarraian, hamar nagusiak 
adieraziko ditugu, esportazioaren guztizko balioaren arabera: 
 

- "Soldadurarik gabeko burdinazko edo altzairuzko hodi eta profil hutsak" 144,1 milioi (3. 
postua 2023an, 277,7 milioirekin), jatorria Araban (% 86) izanik; lurralde horretatik Estatu 
Batuetara esportatutako produktu nagusia da, guztiaren % 33, "Mahats freskoen ardoa"ren 
aurretik (% 8,3, hau da, 31,1 milioi esportatuta).  

 
- "Turborreaktoreak, turbopropultsatzaileak eta gainerako gas-turbinak, horien zatiak eta 

osagaiak barne". 131,0 milioi (5. postua 2023an, 106,1 milioirekin), eta jatorria erabat 
Bizkaian (% 100). 

 
- "Petrolio-olio finduak" 112,3 milioi (1. postua 2023an, 489,9 milioirekin), eta jatorria osorik 

Bizkaian (% 100). 
 

-  “Biodiesela eta honen nahasketak, petrolio edo mineral bituminosoko oliorik gabe edo 
pisuan % 70etik beherako edukiarekin.” 84,5 milioi (4. postua 2023an, 191,1 milioirekin), eta 
jatorria osorik Bizkaian (% 100). 

 
-  “Transformadore elektrikoak, bihurgailu estatikoak eta erreaktantzia-bobinak.” 72,8 milioi (8. 

postua 2023an, 62,0 milioirekin), eta jatorria Bizkaian (% 95). 
 

- "Motor eta sorgailu elektrikoak (multzo elektrogenoak izan ezik)" 70,4 milioi (9. postua 
2023an, 43,0 milioirekin), eta jatorria Gipuzkoan (% 95). 

 
- "Ehizarako su-armak; jaurtigairik gabeko pistolak, seinale-pistolak eta soka-jaurtigailuak" 

59,6 milioi (6. postua 2023an, 69,3 milioirekin), eta jatorria Gipuzkoan (% 76,6). 
 

-  “Metala lantzeko mekanizazio-zentroak”  52,0 milioi (74. postua 2023an, 4,5 milioirekin), eta 
jatorria Bizkaian (% 58), Gipuzkoan (% 35) eta Araban (% 7).  
 

- "Makina-erremintarako zatiak eta osagaiak." 49,8 milioi (17. postua 2023an, 27,9 milioirekin), 
eta jatorria Gipuzkoan (% 77), Bizkaian (% 15) eta Araban (% 8). 

 
-  "Tenperatura altuko harrikatz-mundrunen destilazioko olioak eta produktuak (Bentzola, 

Toluola, Xilola, Naftalenoa, Fenola, etab.)" 43,6 milioi (ez zen produktu horren esportaziorik 
izan 2023an), eta jatorria erabat Bizkaian (% 100). 

 
Aipatutako produktuez gain (garrantzitsuenak dira horiek), badira zenbait produktu (muga-zergen 
partidak) edo artikulu (muga-zergen posizioak) bereziki Estatu Batuetako muga-zergen aldaketak 
jasan ditzaketenak, hala nola: 
 

- "Mahats freskoen ardoa", 36,4 milioi esportatuak. 
- "Arrain-prestakinak eta -kontserbak", 5,7 milioi. 
- "Txokolatea eta kakaoa duten gainerako jakiak", 1,2 milioi. 
- "Okintza, pastelgintza, galletagintzako produktuak, barkilloak eta olatak", milioi 1,0. 
- "Krustazeoak" 0,7 milioi. 
- "Vermuta eta landare aromatikoekin prestatutako mahats freskoko gainerako ardoak" 0,3 

milioi. 

- "Barrilak, upelak, tinak eta upelgintzako gainerako manufakturak eta horien zatiak, 
zurezkoak, upa-oholak barne" 0,2 milioi. 

- "Sagardoa, udare-zuku alkoholduna, ezti-ura eta hartzitutako gainerako edariak" 0,2 milioi. 
 
Aparteko aipamena merezi dute "Automobilgintza" sektoreak, non Estatu Batuak horrelako 
produktuetarako ranking esportatzailearen hogeita bigarren postuan dauden, 61,1 milioi 
esportaturekin, eta " Burdinbide eta antzekoetarako ibilgailuak eta materiala" sektoreak, zeinarentzat 
herrialde hau hamahirugarren postuan baitago, 14,0 milioi eurorekin esportatuta.  

